Тема: Фатих Хөснинең “Сөйләнмәгән хикәя” әсәрен сюжет-композиция элементлары аша анализлау. 
Максат: 
1. Әдәби әсәргә анализ ясарга өйрәтү;

2. Язучының тел-сурәтләү чараларын билгеләү, сүз байлыгын, лексиканы өйрәнү;

3. Сөйләм телен, аңны, фикерләүне үстерү.

Җиһазлау: Фатих Хөснинең тормыш юлы һәм иҗатына багышланган презентация, фонохрестоматия, дәреслек.

Дәрес барышы

1. Оештыру

2. Актуальләштерү

3. Төп өлеш

4. Ныгыту

5. Йомгаклау. Өй эше бирү.
I. Оештыру    

        Укытучы: Исәнмесез, укучылар! 

        Укучы: Исәнмесез!      

        Укытучы: Хәерле көн, балалар!
        Укучы: Хәерле көн, исән-имин үтсен көнегез!
II. Актуальләштерү

Укытучы: Татарстанның Халык язучысы, Габдулла Тукай исемендәге Дәүләт бүләге иясе Фатих Хөсни үзе исән чагында ук әдәбиятыбызның классигы дигән исемгә лаек булды. Әйтегез әле, укучылар, танылган язучыбыз кайчан һәм кайда туган?
Укучы: Танылган татар язучысы Фатих Хөсни Татарстанның Саба районы Олы Мәтәскә авылында туып үсә.

Укытучы: Үзенең туганнары, әти-әнисе турында нинди әсәре бар әле аның?
Укучы: Бала-чагы, үсмер еллары турында матур истәлекләр, этисе Хөснетдин, әнисе Гафифә, бертуган апалары Хәдичә, Гайшә, Нәфисә турында ул язучы булып өлгергәч “Минем тәрәзәләрем” дигән автобиографик повесть яза.

Укытучы: Әдәбиятка Фатих Хөсни иң әүвәл шагыйрь буларак килеп керә. Бу шигырь ничек атала һәм нинди журналда чыга?

Укучы: Әдәбият сөючеләр алдында Ф.Хөсни иң әүвәл шагыйрь буларак килеп керә. “Дөнья матур миңа” дигән шигыре, “Безнең юл” (хәзерге “Казан утлары”) журналында 1927 нче елны дөнья күрә. 

Укытучы: Аннары ул нәрсәләр язып карый?

Укучы: Аннары ул пьесалар язып карый, әмма тора-бара хикәя жанрына күчә.
Укытучы:  Әйе, ул хикәя жанрында төпләнеп кала. Һәм тәмен-кадерен белеп кенә яза торган Ф.Хөсни хикәя остасына әверелә.

Менә, укучылар, аның иптәшләре. (Слайд күрсәтелә) Фатих Хөсни дусты Атилла Расих һәм Хәсән Туфан белән.

Ибраһим Гази аның турында менә нәрсә әйтә: (фонохрестоматия тыңлау)

Укытучы:  Әйтегез әле, укучылар, без Ф.Хөснинең нинди әсәрен беләбез әле?

Укучы: “Малай һәм солдат”, “Сөйләнмәгән хикәя”.

Төп өлеш
Укытучы:  Бүгенге дәрестә без сезнең белән “Сөйләнмәгән хикәя” әсәренә анализ ясыйбыз.  Ә хәзергә, укучылар, әйдәгез әле әсәрнең эчтәлеген искә төшерик. (Укучылар Һәрберсе әсәрдән кайсы да булса өзекне сөйли)
Укытучы:  Бу әсәр нинди жанрда язылган?

Укучы: Хикәя жанры

Укытучы: Нәрсә инде ул хикәя?
Укучы: Кешеләр тормышындагы нинди дә булса бер вакыйганы сурәтләп биргән кечкенә күләмле әсәр хикәя дип атала.
Укытучы: Тагын нинди жанрлар беләбез без?
Укучы: Драма, поэма
Укытучы: Яхшы. Димәк бу әсәр хикәя жанрында язылган.
Укучы: Әсәр кайсы чорны чагылдыра?
Укытучы: Революция чорын

Укучы: Әйе, димәк бу ярлылык, хәерчелек хөкем сөргән еллар. Патша, алпавытлар заманы. Кешеләр күпме генә хезмәт түксәләр дә начар яшиләр: җимерек өйләр, ауган коймалар, иске бишмәтләр, чабата... (презентациядән рәсемнәр карыйбыз) 
Укытучы:  Әсәрдәге төп образларны санап чыгыйк
Укучы: Биктимер-йомышны үти, кечкенә, сипкелле...
Укучы: Маһруй җиңги – кунакчыл, әйбәт әни
Укучы: Чабатачы Әхми – хезмәт сөючән, чабата ясый, гадел, сүз белән тәрбияли
Укучы: Чат Җамали - әйберен кызганмый, табасы бар, бөтен кешегә дә биреп тора

Укучы: Балалар узара дус түгел, Биктимергә чана бирмиләр
Укытучы: Әсәргә анализ биргәндә без аның сюжет элементларына тукталабыз. Рәсемгә игътибар итегез сюжет элементларына нәрсәләр керә? (презентациядә сюжет элементлары дигән схема күрсәтелә)
Укытучы:  Бу әсәрдә башлам өлеше кайда булыр?
Укучы: “Моннан күп еллар элек булды” дигән юллар башлам өлешенә керә
Укытучы:  Төенләнеш кайчан башлана?
Укучы: Маһруй җиңги коймак пешерергә уйлый.
Укытучы:  Әйе, хәзер инде вакыйгалар үстерелеше моментына килеп җиттек. Нинди вакыйгалар була?
Укучы: Маһруй җиңги камыр куя

Укучы: Мичкә яга, әмма таба юк
Укучы: Әнисе Биктимергә йомыш куша

Укучы: Камыр кабара

Укытучы: Һәм әсәрнең иң югары ноктасы – Биктимер Чишмә тавына килеп чыга. Бу кайсы элемент булыр?
Укучы: Кульминацион нокта

Укытучы: Вакыйгалар дәвам итә - күктә йолдызлар күренә башлый, өйгә кайта. Чишелешкә кайсы моментны кертәбез?

Укучы: Биктимер өйгә кайтып керә

Укытучы: Өенә кайткач нәрсә була?

Укучы: Әнисе аны сырлы бәләк белән кыйныйм ди, чөнки Биктимер сүзендә тормый
Укытучы: Ә әтисе моңа юл куямы?

Укучы: Юк, әтисе әйтә: Син дә, нужа да кыйнасын. Малайга нишләмәк кирәк?! Әтисе сүз белән аңлатырга кирәк дип, Биктимерне кыйнатмый.
Укытучы: Бик дөрес әйттегез, әйбәт  укыганcыз. Әсәрнең вакыйга-сюжетын тикшердек; әсәрнең язылу ысулына, язучының тел-сурәтләү чараларына игътибар итик әле. Ф.Хөсни һәр әсәренең теленә, яңгырашына, халыкчанлыгына игътибар иткән.
Укытучы: Тел-сурәтләү чараларына нәрсәләр керә?

Укучылар: Сынландыру, чагыштыру, кабатлау, фразеологизмнар (презентация күрсәтелә)
Укытучы: Кан шикелле кып-кызыл бу нәрсә?

Укучы: Чагыштыру
Укытучы: Җир ярасы
Укучы: Сынландыру
Укытучы: Авыз еру
Укучы: Фразеологизм, елмаю, көлүне аңлата
Укытучы: Әйдәгез әсәрдән фразеологизмнарны эзлик әле.
Укучылар: тел йоту – дәшмәү, тел бистәсе – күп сөйләшү,  лыгырдарга ярату – күп сөйләшү, сер бирәсе – ялынасы килмәү
Укытучы: Сынландыруга мисаллар
Укучы: Йөрәге яралы, елмаеп хәл соашты, авызга керәм
Укытучы: Хикәядә чагыштырулар да бар, кайсыгыз тапты?
Укучы: Канатлы кеше кебек, как шикелле кып – кызыл.

Укытучы: Әйтегез әле, укучылар, әсәр нәрсә турында? Сугыш турында мы, мәхәббәт турында мы?

Укучылар: Бу хикәя гаилә турында, ата һәм ана мөнәсәбәте

Укытучы: Бик дөрес, хикәянең темасы ата-аналар һәм балалар мөнәсәбәте 

Ни өчен Биктимер йомышны үти алмаган? Язучы бит аның йомышны үти торган гадәте бар иде, ди

Укучы: Ул башка балаларның чана шууына кызыгып, үзе дә мавыгып китә

Укытучы: Биктимернең нинди хатасы бар дип уйлыйсыз?
Укучы: Ул сүзендә тора алмаган, аның характеры ныгымаган, ихтыяр көче юк

Укытучы: Дөрес, димәк әсәрнең идеясы ата-ана кушкан йомышны үтәргә кирәк. Безнең көннәрдә дә бу хикәя актуальме укучылар?
Укучылар: Әйе

Укытучы:  Ни өчен дип уйлыйсыз?

Укучылар: Чөнки ихтыяр көчең булмаса, ныклы характерлы булмасаң, начар компанияләргә эләгергә мөмкин

Укучы: Әйе укучылар. Димәк сез үзегездә яхшы сыйфатлар гына тәрбияләргә тиеш. Әсәрнең әһәмияте сүздә тора белү, ныклы      характерлы булу.
Ныгыту
Укытучы:  Әсәргә анализ ясаганда без нәрсәләргә игътибар итәргә тиеш укучылар? 
Укучылар:

1. Жанрына
2. Чорга характеристика бирергә тиешбез
3. Катнашучы образларны атарга
4. Сюжет элементларын билгеләргә
5. Тел - сурәтләү чаралары табарга
6. Тема

7. Идея

8. Әһәмиятен билгеләргә
Йомгаклау. Өй эше бирү.

      Укытучы: Укучылар, без бүгенге дәрестә “Сөйләнмәгән хикәя” әсәренә анализ бирдек. Шул чорның үзенчәлекләренә тукталдык. Образларны санап чыктык, характеристика бирдек. Әсәрнең сюжет элементларын билгеләргә, тел - сурәтләү чараларын табарга өйрәндек. Тема, идея, әһәмиятен билгеләдек. Ә хәзер өй эшен язып куегыз. Әдәбият дәфтәрләрегезгә “Биктимернең хәзерге тормышы” яисә “Биктимернең хатасы” дигән темага сочинение язып киләсез. Мин ике билге куям: беренчесе – эчтәлеге өчен, икенчесе – грамоталылык өчен. 
     Дәресебез тәмам, чыгарга мөмкин.
